
Skrifstofa Alþingis –  
nefndasvið b.t. umhverfis- og samgöngunefndar  
 
Borgarnesi 09.02. 2026  

Efni: Umsögn um tillögu til þingsályktunar um samgönguáætlun  
Með tölvupósti dagsettum 21.01 2026 er Samtökum sveitarfélaga á Vesturlandi gefin kostur á að veita umsögn um tillögu til þingsályktunar um samgönguáætlun fyrir árin 2026-2040, ásamt fimm ára aðgerðaráætlun fyrir árin 2026 til 2030. Samtök sveitarfélaga á Vesturlandi (SSV) senda hér með umsögn um tillöguna. Umsögnin byggir annars vegar á Samgönguáætlun Vesturlands sem öll sveitarfélögin samþykktu árið 2021 og ályktunum frá Haustþingi SSV 2025.  

1. Almennt um samgönguáætlun
Samtök sveitarfélaga á Vesturlandi (SSV) taka almennt undir þau markmið sem sett eru fram í tillögu að samgönguáætlun fyrir árin 2026-2040.  Á Vesturlandi eru ekki skráðir flugvellir, einungis lendingarstaðir og því verður ekki komið inn á framkvæmdir við flugvelli í þessari umsögn og aðeins lítilega um framkvæmdir við hafnir. Hér verður því fyrst og fremst fjallað um framkvæmdir í vegamálum.  
Í upphafi er rétt að taka fram að stjórn SSV fangar þeim framkvæmdum sem fyrirhugaðar eru á höfuðborgarsvæðinu og munu nýtast íbúum á Vesturlandi eins og landsmönnum flestum. Tvöföldun Vesturlandsvegar á Kjalarnesi og fyrirhugað upphaf framkvæmda við Sundabraut.  Stjórn SSV minnir á að það er afar brýnt að framkvæmdir við Vesturlandsveg á Kjalarnesi verði í takt við áætlanir og framkvæmdum ekki slegið á frest líkt og gerðist 2024 sem var mjög bagalegt fyrir vegfarendur.  Sundabraut mun fela í sér miklar samgöngubætur fyrir íbúa á Vesturlandi sem og íbúa á Vestfjörðum, Norðurlandi og Austurlandi. Mikilvægt er að forgangsröðun í uppbyggingu samgangna á höfuðborgarsvæðinu styðji við framgang á lagningu Sundabrautar, þar sem talið er að Sundabraut henti fyrir alla ferðamáta, efli almenningssamgöngur og bæti samgöngur innan höfuðborgarsvæðis og til og frá borginni.  Því er mjög brýnt að framgangur verkefnisins verði tryggður og brautin verði tilbúin árið 2032 eins og stefnt er að.    



2. Vegakerfið á Vesturlandi
Lengd vegakerfisins á Íslandi var um 12.900 km árið 2020 og þar af um 1.845 km á Vesturlandi, sem er því um 14% alls vegakerfis landsins í lengdarmetrum talið.  Hlutfall malarvega á Vesturlandi er langt umfram landsmeðaltal.  Ef bornar eru saman tölur frá 2020 fyrir landið og Vesturland má sjá að verulegur munur er þar á. 
Landið allt					Vesturland
Stofnvegir 		7% 						16%
Tengivegir 		62% 						72%  
Undanfarin 13 ár voru fjárveitingar til vegaframkvæmda við stofnvegi á Vesturlandi aðeins um 5 milljarðar, sem er að meðaltali um 385 milljónir á ári. Þessar fjárveitingar dugðu engan vegin til brýnustu uppbyggingar vegakerfisins í landshlutanum á þessu tímabili.  
Ástandi vega á Vesturlandi hefur hrakað mjög mikið undanfarin ár, á sama tíma og umferð um landshlutann hefur aukist verulega. Umferð ferðafólks eykst stöðugt í takt við aukin fjölda gesta sem kemur til landsins, en um 50% erlendra ferðamanna fer um Vesturland. Þá hafa fiskflutningar aukist mikið, bæði með sjávarfang og fisk úr sjóeldi sem keyrt er um Vesturland.  
Vegakerfið á Vesturlandi er því víða orðið mjög lélegt og skemmst að minnast þess að snemma árs 2025 lýsti Vegagerðin yfir neyðarástandi á vegum á Vesturlandi vegna slæms ástands þeirra. Því er mikil þörf er því á að auka fjárveitingar til vegamála á Vesturlandi, hvort sem er til viðhalds, nýframkvæmda eða til að efla öryggi. 

3. Viðhald vega á Vesturlandi
Viðhald vega á Vesturlandi var komið í mikið óefni og hér að ofan var rifjað upp að Vegagerðin lýsti yfir neyðarástandi á vegum vegna skorts á viðhaldi og blæðinga í slitlagi.  Því er það mjög jákvætt að hækka eigi fjárveitingar til viðhalds og samkvæmt upplýsingum frá Vegagerðinni á að hefja vinnu við stór viðhaldsverkefni á fjölförnum leiðum á Vesturlandi, eins og Snæfellsnesvegi 54, Stykkishólmsvegi 58 og Vestfjarðarvegi 60 um mið-Dali á þessu ári.  Það skiptir því sveitarfélögin á Vesturlandi miklu máli að á næstu árum verði þessi brýnu viðhalds verkefni kláruð.

4. Framkvæmdir við stofnvegi á Vesturlandi
Stjórn SSV gerir alvarlegar athugasemdir við fjárveitingar til ný framkvæmda við stofnvegi á Vesturlandi.  En og aftur eru fjárveitingar til Vesturlands mun lægri en til annarra landshluta utan höfuðborgarsvæðisins þrátt fyrir brýna framkvæmdaþörf.  Því veldur það stjórn Samtaka sveitarfélaga á Vesturlandi miklum vonbrigðum að aðeins er áætlað að verja 2.400 m.kr. til ný framkvæmda við stofnvegi á Vesturlandi á næstu fimm árum eða mun lægri upphæð en í öðrum landshlutum. 


Í meðfylgjandi tölum er ekki er tekið tillit til framkvæmda við jarðgögn sem verða á Norðurlandi samkvæmt áætlun;  

Vesturland 		2.400 m.kr.  
Vestfirðir 		9.100 m.kr.  
Norðurland v. 		4.725m.kr.  
Norðurland e. 		7.140 m.kr.  
Austurland 	           10.100 m.kr.  
Suðurland 	           18.000 m.kr.  

Samkvæmt þessum tölum fara 2.400 m.kr. af um 51,4 milljörðum eða um 4.7% af fjárveitingum til framkvæmda við stofnvegi til Vesturlands.  Við þessar lágu fjárveitingar geta sveitarfélögin á Vesturlandi ekki unað.

Stjórn SSV gerir að umfjöllunarefni fyrirhugaðar framkvæmdir við þrjá stofnvegi á Vesturlandi;
Skógarstrandarvegur (Snæfellsnesvegur 54 )  
Samkvæmt samgönguáætlun er gert ráð fyrir því að verja um 2,1 milljarði til framkvæmda við Skógarstrandarveg.  Vegurinn er mikilvæg tenging á milli Snæfellsness og Dalabyggðar, bæði hvað varðar atvinnu og þjónustu. Hann er hluti af stofnvegakerfinu og lengsti vegakaflinn í því neti sem er án bundins slitlags.  Umferð hefur aukist mjög um veginn undanfarin ár vegna fjölgunar ferðamanna og Dalabyggð mun í auknum mæli njóta góðs af þeim gríðarlega fjölda ferðamanna sem leggur leið sín um Snæfellsnes og skemmtileg hringleið opnast.  Stjórn SSV fangar því að halda eigi áfram með þá stóru framkvæmd sem Skógarstrandarvegur er, en mikilvægt er að veita auknu fjármagni til vegarins í aðgerðaráætlun.  
Uxahryggir vegur 52   
Í hátt á annan áratug hefur verið unnið að endurbótum og lagningu bundins slitlags á veginum um Uxahryggi.  Ennþá er eftir að leggja slitlag á um 22 km kafla efst í Lundarreykjardal og sú framkvæmd er ekki á áætlun fyrir en á 2 og 3 tímabili samgönguáætlunar.  Vegurinn um Uxahryggi tengir saman Vesturland og Suðurland og skapar ýmis tækifæri til þess að auka samskipti og samstarf íbúa þessara landshluta, auk þess sem hann skapar ótal tækifæri í ferðaþjónustu og möguleika til þess að dreifa ferðamönnum betur um landið.  Rétt er að minna á að árið 2016 fékk vegurinn sérstaka fjárveitingu þar eða hann var talinn mikilvægur vegur fyrir ferðaþjónustuna, líkt og Dettifossvegur og  Kjósaskarða.  Framkvæmdir við þá vegi voru kláraðar fyrir einhverjum árum.  Stjórn Samtaka sveitarfélaga á Vesturlandi leggur þunga áherslu á að framkvæmdir við Uxahryggjaveg muni hefjast að nýju fyrir árið 2030 og þeim lokið á 2 tímabili samgönguáætlunar. 

Þjóðvegur 1 (2+1) Hvalfjörður – Borgarnes
Í markmiðum Samgönguáætlunar kemur fram að akstursleiðir verði aðskildar á umferðarmestu vegum landsins til að auka umferðaröryggi.  Þörfin fyrir tvöföldun Vesturlandsvegar frá Hvalfjarðargöngum í Borgarnes er orðin mjög brýn þar sem umferð um veginn er alltaf að þyngjast og því miður hafa orðið mjög alvarleg slys á þessum vegakafla undanfarin ár.  Mikilvægt er að taka ákvörðun sem fyrst um veglínu þjóðvegar 1 um Hvalfjarðarsveit og legu nýrra Hvalfjarðgangna og að tímasetningar vegna undirbúnings og framkvæmda standist áætlun.

5. Hvalfjarðargöng
Samhliða öðrum framkvæmdum við Vesturlandsveg er ljóst að huga þarf nú þegar að tvöföldun Hvalfjarðarganga, en stutt er í að hámarki umferðar um göngin skv. reglugerð verður náð. Ríkissjóður þarf að hafa frumkvæði að nauðsynlegum undirbúningi og framkvæmd verkefnisins. Brýnt er að Vegagerðin leggi fram sem fyrst tillögur sínar að legu nýrra ganga og áætlun um undirbúning verkefnisins.

6. Tengivegir
Í kaflanum um markmið, áherslur og aðgerðir kemur fram að fækkun malarvega er eitt af lykilviðfangsefnum í vegamálum á næstu árum. Í markmiði 5 a. segir „Áfram verði unnið markvisst að lagningu bundins slitlags á tengivegi sem styðji við atvinnu- og byggðaþróun og auðveldi skólaakstur á svæðum sem nú búa við malarvegi. Við forgangsröðun uppbyggingar tengivega verði litið til öryggissjónarmiða, aðgengis að farneti, umferðarþunga, ástands vega, akstursleiða skólaaksturs, vinnusóknar, ferða þjónustu og óska sveitarfélaga. 
Ef þessi markmið eiga að nást þá er nauðsynlegt að gera átak í lagningu bundins slitlags á tengivegi. Tengivegir skipta orðið sífellt meira máli fyrir íbúa í dreifbýli og ört vaxandi ferðaþjónustu. Á Vesturlandi er um  70 % tengivega án slitlags. Stærstur hluti þessara vega er í tveimur sveitarfélögum, Borgarbyggð og Dalabyggð. Þetta eru landstór sveitarfélög þar sem búið er að sameina fjölda sveitarfélaga, en fyrir 30 árum síðan voru 20 sveitarfélög á því svæði sem þessi tvö sveitarfélög ná yfir í dag. Það er afar mikilvægt þegar sveitarfélög sameinast að þau fái stuðning til þess að byggja upp heilstæð atvinnu- og þjónustusvæði. Góðar samgöngur eru lykilatriði í því að hægt sé að byggja upp slík svæði og sérstaklega mikilvægt að huga að því þegar gera á átak í sameiningu sveitarfélaga. 
Í samgönguáætlun er gert ráð fyrir því að 2200 m.kr. fari til tengivega á landinu á árinu 2026 og lækki niður í 2100 næstu tvö árin.  Þetta er afar bagalegt þar eða fjárveitingar til tengivega hafa verið 2500 m.kr. undanfarin ár og með öllu óskiljanlegt að það eigi að lækka þessar fjárveitingar.  Samtök sveitarfélaga á Vesturlandi leggja á það áherslu að framlög til tengivega verði hækkuð strax á árinu 2026 og verði ekki undir 3000 m.kr. á ári út tímabil aðgerðaráætlunar. Ef þessi tillaga yrði að veruleika teljum við að raunhæft sé að tala um að markvisst sé unnið að lagningu bundins slitlags á tengivegi.  
Stjórn SSV hefur um árbil talað fyrir því að vegurinn um Laxárdalsheiði sem er tengivegur verði skilgreindur sem sérstök framkvæmd á samgönguáætlun, líkt og vegurinn um Vatnsnes í Húnaþingi vestra.  Mikilvægt er að ljúka lagningu bundins slitlags á Laxárdalsheiði sem fyrst enda er þessi vegur mikilvæg tenging á milli Vesturlands og Vestfjarða annars vegar, og Norðurlands hins vegar, auk þess að vera varaleið þegar Holtvörðuheiði lokast vegna snjóa.  Uppbyggingu á slíkum vegi á ekki að fjármagna í gegnum þær takmörkuðu fjárveitingar sem eru til tengivega. 

7. Almenningssamgöngur  
Landsbyggðarstrætó
Almenningssamgöngur eru mikilvægt umhverfis- og loftlagsmál, auk þess að vera stórt hagsmunamál fyrir íbúa, sérstaklega námsmenn, eldri íbúa og þá sem kjósa bíllausan lífsstíl. Því er mjög mikilvægt að öll sem það kjósa geti nýtt sér almenningssamgöngur til daglegra nota.  Stjórn SSV lýsir því yfir þungum áhyggjum að fyrirhuguðum samdrætti í fjárveitinum til almenningssamgangna.
Almenningssamgöngur með „landsbyggðarstrætó“ eru mjög mikilvægar fyrir Vesturland. Brýnt er að núverandi leiðakerfi verði styrkt enn frekar á næstu árum og mikilvægt að Vegagerðin sé tilbúin til þess að horfa til samþættingar á almenningssamgöngum og akstri á vegum sveitarfélaga líkt og gert hefur verið í Borgarbyggð.  Ljóst er að með slíku fyrirkomulagi mætti t.d. stórbæta almenningssamgöngur á Snæfellsnesi.  Þá er mikilvægt að Vegagerðin eigi gott samstarf við landshlutasamtökin um skipulag leiðakerfis og gerð sumar- og vetraráætlana.  
Loks er mikilvægt að Vegagerðin vinni áfram að því að efla almenningssamgöngur á milli höfuðborgarsvæðisins og nærsveitarfélaga, mæti þörfum notenda og að þessi samgöngumáti verði á sanngjörnu verði.  
Breiðafjarðarferjan Baldur
Baldur gegnir lykilhlutverki í samgöngum um og við Breiðafjörðinn. Ljóst er að framtíð ferjusiglinga er mikilvæg fyrir íbúa og atvinnulíf á svæðinu og felur í sér eina helstu tengingu milli Vestfjarða og Vesturlands. 
Það var stór áfangi þegar keypt var ný ferja sem uppfyllir betur kröfur um öryggi og þjónustu, en eftir sem áður er brýnt að þegar verði hafin vinna við varanlega lausn með smíði nýrrar ferju. Það er mikilvægt að ákvörðun verði tekin um smíði á nýrri Breiðafjarðarferju, sem hönnuð verði með tilliti til orkuskipta framtíðarinnar og geti jafnframt nýst sem varaskip fyrir Herjólf.  Áætlun um smíði nýrrar ferju verði sett inn í samgönguáætlun og að fjármögnun hennar endurspeglist í fjármálaáætlun um opinber fjármál. Stjórn SSV tekur undir hugmyndir um að sérstök ferjuáætlun verði hluti af samgönguáætlun
Loks er mikilvægt að ríkið fjárfesti í viðeigandi þjónustuaðstöðu í tengslum við starfsemi ferjunnar, þar sem slík aðstaða er forsenda samfellu í þjónustu og ætti að fylgja útboðum ríkisins hverju sinni. 

8. Hafnamál  og sjóvarnir 
Í Samgönguáætlun Vesturlands, sem unnin var af sveitarfélögunum á Vesturlandi árið 2021, eru tiltekin þau hafnarverkefni sem óskir eru um að farið verði í á næstu árum eða haldið áfram með á Vesturlandi.  Stór hluti forgangsverkefna í Samgönguáætlun Vesturlands varðandi framkvæmdir við hafnir á Snæfellsnesi eru í aðgerðaráætlun fyrir árin 2026-2030 og því eru ekki gerðar athugasemdir við tillögu samgönguáætlunar varðandi framkvæmdir við hafnir á Vesturlandi.  
Hins vegar er þörf á mun markvissari aðgerðum og auknu fjármagni til að verja land og byggð fyrir ágangi sjávar. Tímasett aðgerðaráætlun sem byggir á forgangsröðun um sjóvarnir, til að vernda byggð og varnir gegn landrofi, er mikilvægur grunnur að markvissum aðgerðum. Ágangur á þegar byggð svæði og á land er vaxandi vandamál sem verður að bregðast við. 

9. Fjármögnun vegaframkvæmda
Í samgönguáætlun er kynnt hugmynd að stofnun innviðafélags og tilgangur þess að koma á nýju skipulagi fjármögnunar við framkvæmd stórra samgöngumannvirkja. Félagið hefur m.a. það samfélagslega markmið að flýta fyrir þjóðhagslega mikilvægum framkvæmdum. Fjármögnun félagsins og verkefna þess byggist á fjórum stoðum, og þar á meðal gjaldtöku af samgöngumannvirkjum í eigu félagsins.  Félagið fer með eignarhald þeirra mannvirkja sem það fjármagnar. Hægt verður að færa eignarhald mannvirkja til ríkisins eftir að þau hafa verið tekin í notkun á grundvelli samkomulags þar að lútandi, enda hafi það ekki neikvæð áhrif á afkomu félagsins. 
Íbúar á Vesturlandi hafa reynslu af því að taka þátt í fjármögnun samgöngubóta með veggjöldum, en gerð Hvalfjaraðgangna var verkefni sem gekk mjög vel og þegar göngin voru uppgreidd árið 2018 voru þau afhent ríkinu.  Reynslan af Hvalfjarðargöngum hefur leitt til þess að í Samgönguáætlun Vesturlands sem sveitarfélögin öll stóðu að, er farið yfir afstöðu þeirra til Veggjalda.  Þar segir; 
„Veggjöld geta í heild eða að hluta staðið straum af byggingarkostnaði, viðhaldi, rekstri, þróun og eðlilegum afrakstri af fjárfestingu mannvirkis.... Þegar forsenda vegaframkvæmdar með veggjaldi er skoðuð þá má segja að tímasparnaður, lægri aksturskostnaður og öryggi vegfarenda séu megin röksemdin fyrir álagningu veggjalds. Afleidd áhrif eru hins vegar aukin umferð, stækkun atvinnusvæðis, aukin tækifæri í ferðaþjónustu og hækkun fasteignaverðs. Álagning veggjalds er hins vegar ekki óumdeild ekki síst þegar aðrar mikilvægar framkvæmdir í öðrum landshlutum eru án veggjalds. Það er skoðun starfshópsins um stefnumótun í samgöngumálum á Vesturlandi að álagning veggjalds komi aðeins til greina í verkefnum sem eru ekki á langtímaáætlun ríkissjóðs, enda sé það verulegur hagur íbúanna að framkvæmdum verði flýtt. Forsenda þeirrar aðferðarfræði er hins vegar að gjaldtöku sé stillt í hóf gagnvart þeim sem eru reglulega í förum þar sem veggjald er lagt á og komið til móts við þá sem sækja atvinnu eða nám og þurfa að nýta viðkomandi mannvirki. Þá er mikilvægt að fyrir liggi almenn stefnumótun ríkisins um í hvaða tilvikum beita skuli veggjöldum til þess að flýta framkvæmdum eða koma nauðsynlegum öryggisúrbótum í verk.“
Stjórn SSV lýsir hins vegar yfir andstöðu við þær hugmyndir að nýtt innviðafélag muni fjármagna framkvæmdir sínar með því að leggja veggjöld á mannvirki eins og Hvalfjarðargögn sem voru á sínum tíma fjármögnuð með veggjöldum.  Að hefja aftur gjaldtöku af mannvirkjum sem eru að fullu upp greidd,  er ekki skynsamlega aðgerð og í raun óásættanlega.  

Með vinsemd og virðingu
f.h. stjórnar SSV


Páll S. Brynjarsson
Framkvæmdastjóri

